
PAXTA-TO‘QIMACHILIK 

AGROKLASTERLARIDA ISHLAB CHIQARISH 

XARAJATLARI, ULARNING TARKIBIY 

O‘ZGARISHLARI VA IQTISODIY TAHLILI 
Berdiyev Abdumalik Hakimovich 

 

ПРОИЗВОДСТВЕННЫЕ ЗАТРАТЫ В 

ХЛОПКОВО-ТЕКСТИЛЬНЫХ 

АГРОКЛАСТЕРАХ, ИХ СТРУКТУРНЫЕ 

ИЗМЕНЕНИЯ И ЭКОНОМИЧЕСКИЙ АНАЛИЗ 
Бердиев Абдумалик Хакимович 

 

PRODUCTION COSTS IN COTTON-TEXTILE 

AGROCLUSTERS, THEIR STRUCTURAL 

CHANGES AND ECONOMIC ANALYSIS 
Berdiyev Abdumalik Hakimovich 

Received: February 5, 2026 Revised: February 9, 2026 Accepted: February 14, 2026 Published: March 1, 2026 

Annatatsiya: Ushbu maqolada paxta-to‘qimachilik agroklasterlarida mahsulot ishlab chiqarish xarajatlari, 

ularning tarkibiy o‘zgarishlari va iqtisodiy samaradorligi ilmiy jihatdan tahlil qilingan. Bundan tashqari 

agroklasterlarda paxta еtishtirish xarajatlari, ish haqi, mineral o‘g‘itlar, yonilg‘i-moylash materiallari va boshqa 

tarkibiy xarajatlar dinamikasi ko‘rib chiqilgan. Tahlil natijalari ishlab chiqarish resurslaridan samarali foydalanish, 

xarajatlarning optimallashtirilishi hamda paxta ishlab chiqarishning iqtisodiy samaradorligini oshirish imkoniyatlarini 

aniqlaydi. Shuningdek, mexanizatsiyalashtirish va energiya tejovchi texnologiyalarni joriy etish orqali 

agroklasterlarning barqaror rivojlanishi va raqobatbardoshligini kuchaytirish istiqbollari ilmiy asosda bayon qilingan. 

Kalit so‘zlar: paxta-to‘qimachilik agroklasterlari, ishlab chiqarish xarajatlari, tarkibiy o‘zgarishlar, iqtisodiy 

tahlil, hosildorlik, mehnat resurslari, mexanizatsiya, yonilg‘i-moylash materiallari, resurslardan samarali foydalanish, 

iqtisodiy samaradorlik. 

Аннотatsiя: В данной статье с научной точки зрения проанализированы затраты на производство 

продукции в хлопково-текстильных агрокластерах, их структурные изменения и экономическая 

эффективность. Кроме того, рассмотрена динамика расходов на выращивание хлопка, оплату труда, 

минеральные удобрения, топливно-смазочные материалы и другие составляющие затраты. Результаты 

анализа позволяют определить возможности эффективного использования производственных ресурсов, 

оптимизatsiи расходов и повышения экономической эффективности производства хлопка. Также научно 

обоснованы перспективы устойчивого развития и повышения конкурентоспособности агрокластеров через 

внедрение механизatsiи и энергосберегающих технологий. 

Ключевые слова: хлопково-текстильные агрокластеры, затраты на производство, структурные 

изменения, экономический анализ, урожайность, трудовые ресурсы, механизatsiя, топливно-смазочные 

материалы, эффективное использование ресурсов, экономическая эффективность. 

Abstract: This article provides a scientific analysis of production costs in cotton-textile agro-clusters, their 

structural changes, and economic efficiency. In addition, the dynamics of expenditures on cotton cultivation, labor 

costs, mineral fertilizers, fuel and lubricants, and other cost components are examined. The results of the analysis 

https://ojs.kstu.uz/index.php/ej

allow for identifying opportunities for efficient use of production resources, cost optimization, and improvement of 

the economic efficiency of cotton production. Furthermore, the study scientifically substantiates the prospects for 

sustainable development and increasing the competitiveness of agro-clusters through the implementation of 

mechanization and energy-saving technologies. 

Keywords: cotton-textile agro-clusters, production costs, structural changes, economic analysis, yield, labor 

resources, mechanization, fuel and lubricants, efficient use of resources, economic efficiency. 
 

▪ KIRISH 

Jahon iqtisodiyotida qishloq xo‘jaligi 

mahsulotlarini chuqur qayta ishlash, qo‘shilgan qiymat 

zanjirini kengaytirish hamda raqobatbardosh tayyor 

mahsulot ishlab chiqarishni ta’minlashda agrosanoat 

klasterlari muhim institutsional mexanizm sifatida 

namoyon bo‘lmoqda. Ayniqsa, paxtachilik va 

to‘qimachilik sohalarini o‘zaro integratsiyalashgan holda 

rivojlantirishga qaratilgan paxta-to‘qimachilik 

agroklasterlari ishlab chiqarish samaradorligini oshirish, 

resurslardan oqilona foydalanish va eksport salohiyatini 

kuchaytirishda hal qiluvchi ahamiyat kasb etmoqda. 

O‘zbekiston Respublikasida qishloq xo‘jaligini 

tarkibiy isloh qilish, paxta xomashyosini еtishtirishdan 

tortib tayyor to‘qimachilik mahsulotlarini ishlab 

chiqarishgacha bo‘lgan yagona texnologik zanjirni 

shakllantirish maqsadida paxta-to‘qimachilik 

agroklasterlari tizimi joriy etildi. Ushbu tizim doirasida 

ishlab chiqarish xarajatlarining shakllanishi, ularning 

tarkibiy tuzilishi va dinamikasi iqtisodiy samaradorlikni 

belgilab beruvchi asosiy omillardan biri hisoblanadi. 

Ishlab chiqarish xarajatlari tarkibida mehnat haqi, 

yonilg‘i-yog‘lash materiallari, mineral o‘g‘itlar, urug‘lik, 

suv ta’minoti, asosiy vositalar amortizatsiyasi hamda 

boshqa ishlab chiqarish va boshqaruv xarajatlarining 

ulushi yillar kesimida sezilarli darajada o‘zgarib 

bormoqda. Bu esa paxta-to‘qimachilik agroklasterlarida 

xarajatlar tarkibiy o‘zgarishlarini chuqur iqtisodiy tahlil 

qilish, ularning ishlab chiqarish natijalariga ta’sirini 

aniqlash va xarajatlarni optimallashtirish bo‘yicha ilmiy 

asoslangan xulosalar ishlab chiqishni taqozo etadi. 

Shu nuqtai nazardan, mazkur tadqiqot paxta-

to‘qimachilik agroklasterlarida ishlab chiqarish 

xarajatlarining shakllanishi, tarkibiy o‘zgarishlari va 

iqtisodiy samaradorlikka ta’sirini kompleks tahlil 

qilishga qaratilgan bo‘lib, uning natijalari sohada 

boshqaruv qarorlarini qabul qilish, ishlab chiqarish 

xarajatlarini qisqartirish va klaster faoliyatining barqaror 

rivojlanishini ta’minlashda amaliy ahamiyatga ega 

hisoblanadi. 

▪ ADABIYOTLAR TAHLILI 

O‘zbekiston Respublikasi Prezidenti Shavkat 

Mirziyoyev 2020-yil 24- yanvar kuni Oliy Majlisga 

yo‘llagan Murojaatnomasida ta’kidlaganidek, 

“Taraqqiyotga erishish uchun raqamli bilimlar va 

zamonaviy axborot texnologiyalarini egallashimiz zarur 

va shart. Bu bizga yuksalishning eng qisqa yo‘lidan 

borish imkoniyatini beradi. Zero, bugun dunyoda barcha 

sohalarga axborot texnologiyalari chuqur kirib 

bormoqda. 

Raqamli texnologiyalar nafaqat mahsulot va 

xizmatlar sifatini oshiradi, ortiqcha xarajatlarni 

kamaytiradi. Shu bilan birga, meni juda qattiq tashvishga 

soladigan va bezovta qiladigan eng og‘ir illat - korrupsiya 

balosini yo‘qotishda ham ular samarali vositadir. Buni 

barchamiz teran anglab olishimiz darkor” [1]. 

Biroq, agroklasterni iqtisodiy mohiyati, tashkil 

etish va rivojlantirish tamoyillari, shart-sharoitlari, 

bosqichlari va samaradorligini aniqlash borasida keng 

qamrovli nazariyasining to‘liq shakllanmaganligi 

natijasida turlicha yondashuvlar mavjudligidan kelib 

chiqqan holda, bevosita agroklaster bilan bog‘liq bo‘lgan 

nazariy qarashlarni o‘rganish maqsadga muvofiqdir. 

Klaster tizimlarining shakllanishi va faoliyatiga 

ko‘plab iqtisodiy va texnologik jarayonlar ta’sir 

ko‘rsatadi. Klasterlar ichidagi iqtisodiy jarayonlar ishlab 

chiqarish tarmoqlari, bozorga kirish, tadbirkorlik va 

klasterning tashqi ta’sirini o‘z ichiga oladi, texnologik 

jarayonlar esa tadqiqot va ishlanmalar bo‘yicha 

hamkorlik, innovatsion ekotizimlar, texnologiyalar 

transferi va raqamlashtirishni o‘z ichiga oladi. Ushbu 

jarayonlarni va ularning o‘zaro ta’sirini tushunish 

klasterga asoslangan rivojlanish salohiyatidan 

foydalanish uchun samarali strategiyalarni ishlab chiqish 

uchun juda muhimdir.  

Klaster tushunchasi keng qamrovli ma’noga ega 

bo‘lib, uni turli sohalar doirasida turlicha shaklda qo‘llab 

kelishmoqda. G’arbiy Yevropa va Amerika olimlari 

klaster tizimlarida samarali iqtisodiy va texnologik 

jarayonlarni tushunish va rivojlantirishga katta hissa 

qo‘shdilar. Ularning tadqiqotlari klasterlar dinamikasi, 

innovatsiyalarning ahamiyati, mintaqaviy va milliy 

iqtisodiy rivojlanishdagi klasterlarning roli haqida 

tushuncha beradi.  

L.Berg va boshqalar o‘z tadqiqotlarida 

Yevropaning to‘qqizta shahar mintaqasidagi klasterlar 

dinamikasini tahlil qilib, klasterlarning ishlashi 

klasterlarning o‘ziga xos sharoitlariga va umumiy 

fazoviy-iqtisodiy vaziyatga bog‘liqligini ta’kidladi [2]. 

Ushbu tadqiqot iqtisodiy o‘sishni rag‘batlantirishda 

klaster dinamikasini tushunishga integral yondashuv 

muhimligini ta’kidlaydi.  

R.Martin va P.Sunley Maykl Porterning klaster 

nazariyasini tanqidiy tahlil qilib, turli nazariy va empirik 

muammolar tufayli siyosatni ishlab chiqishda klaster 

konsepsiyasini yanada ehtiyotkorlik bilan qo‘llash 

zarurligini ta’kidladi [3]. Ularning ishi klasterning 

afzalliklari va muammolarini chuqur tushunishni talab 

qiladi.  

P.Braunerhjelm va M.Feldman texnologiyaga 

asoslangan sanoat klasterlarining kelib chiqishi va paydo 

bo‘lishini o‘rganib, klasterni shakllantirishda 

tadbirkorlik faoliyati va institutsional qo‘llab-

quvvatlashning rolini ta’kidladi [4]. Ushbu tadqiqot 

klasterlarning paydo bo‘lish jarayoni va klaster paydo 

bo‘lishini rag‘batlantirish siyosatining ahamiyatini 

ta’kidlaydi. 

N.Trushkina va V.Shiposha: Yevropa 

mamlakatlari milliy iqtisodiyotlari rivojlanishini 

ta’minlash va innovatsion ekotizimlarni o‘zgartirishda 

klaster tuzilmalarining samaradorligini tahlil qildi. Ular 

klasterlarni mahalliy sharoitlar va raqobatdosh 

ustunliklarga asoslangan muvozanatli barqaror 

rivojlanishga yordam beruvchi mintaqaviy siyosatning 

hal qiluvchi elementi sifatida ta’kidladilar [5].  

S.Lin va boshqalar fikricha, “sanoat klasteriga 

ta’sir etuvchi omillarni o‘rganish uchun tizim dinamikasi 

metodologiyasini qo‘llagan, klasterlarning 

raqobatbardoshligi va innovatsion salohiyatini 

aniqlashda ishchi kuchi, texnologiya, pul va bozor 

oqimlarining ahamiyatini ta’kidlagan. Ushbu yondashuv 

sanoat klasterlariga ta’sir qiluvchi murakkab 

munosabatlarni tushunishga yordam beradi” [6]. 

O‘zbekistonda 2017-yildan boshlab 

“...tarmoqlararo kooperatsiyani kengaytirish, 

iqtisodiyotni modernizatsiyalash va diversifikatsiyalash, 

sust rivojlangan hududlarning ishlab chiqarish-eksport 

salohiyatini oshirish vositasi” [7] sifatida iqtisodiyotning 

turli tarmoqlarida klasterlar shakllantirila boshlandi. 

Bunda “...mamlakatda еr-suv resurslaridan samarali 

foydalanish, qishloq xo‘jaligi va sanoat kooperatsiyasini 

rivojlantirish, hududlarning mutanosib rivojlanishini 

ta’minlash kabi maqsadlarga erishishda hududiy 

agrosanoat klasterlari muhim omil hisoblanadi” [8]. 

2022-2026 yillarda paxta-to‘qimachilik klasterlarini 

rivojlantirish orqali O‘zbekistonda “...tarmoq mahsuloti 

hajmini 2 baravar” [9] ga oshirish, jumladan, Buxoro 

viloyatida “...paxta tolasi va ip-kalavani qayta ishlash 

darajasini 100 foizga еtkazish va eksport hajmini 4 

baravar” [10] ga oshirish rejalashtirilgan. Shundan kelib 

chiqib, mintaqalarda paxta-to‘qimachilik tarmog‘ini 

klasterlar vositasida jadal rivojlantirish, ishlab 

chiqarishni klaster usulida tashkil etish mexanizmlarini 

takomillashtirish dolzarb masalalardan biriga aylangan. 

▪ TADQIQOT METOLOGIYASI 

Tadqiqotda paxta-to‘qimachilik agroklasterlarida 

ishlab chiqarish xarajatlari va ularning tarkibiy 

o‘zgarishlarini tahlil qilishda tizimli va kompleks 

yondashuv asosida statistik va qiyosiy tahlil usullari 

yordamida xarajat moddalari tarkibi, ularning dinamikasi 

hamda iqtisodiy samaradorligi baholandi. Tadqiqotda 

induksiya va deduksiya, ilmiy abstraksiya hamda 

mantiqiy tahlil usullaridan foydalanildi. Axborot bazasi 

sifatida rasmiy statistik ma’lumotlar, agroklasterlar 

hisobotlari va ilmiy manbalar sifatida xizmat qildi. 

▪ TAHLIL VA NATIJALAR 

Qishloq xo‘jaligida ishlab chiqarish xarajatlarini 

to‘g‘ri hisoblash va tahlil qilish mahsulot tannarxini 

pasaytirish, resurslardan samarali foydalanish hamda 

umumiy iqtisodiy samaradorlikni oshirishda hal qiluvchi 

ahamiyatga ega. Shu nuqtai nazardan, Qashqadaryo 

viloyatidagi yirik paxta-to‘qimachilik agroklasterlaridan 

biri hisoblangan “Koson Baxt tekstil” MChJ misolida 

2022-2024-yillar davomida paxta еtishtirish xarajatlari 

va ularning tarkibiy o‘zgarishlarini tahlil qilish muhim 

ilmiy-amaliy ahamiyat kasb etadi. 

Tahlil qilinayotgan davrda klaster ixtiyoridagi 

paxta ekin maydoni 2022- yildagi 14195 gektardan 2024- 

yilda 14349 gektargacha kengaygan bo‘lib, o‘sish 154 

gektarni tashkil etgan. Yer maydonining kengayishi bilan 

bir qatorda, hosildorlik ko‘rsatkichi ham ijobiy 

dinamikaga ega bo‘lib, 27,0 ts/ga dan 30,0 ts/ga gacha 

oshgan. Natijada yalpi hosil hajmi 38124 tonnadan 43120 

tonnaga еtgan va 4996 tonnaga o‘sish kuzatilgan. Bu 

holat agrotexnik tadbirlarning samarali amalga 

oshirilganini hamda ishlab chiqarish salohiyati oshganini 

ko‘rsatadi. 

2022 -yilda paxta еtishtirish bo‘yicha jami 

xarajatlar 168997 mln. so‘mni tashkil etgan bo‘lsa, 2024- 

yilga kelib ushbu ko‘rsatkich 214330 mln. so‘mga еtgan. 

Natijada jami xarajatlar 45333 mln. so‘mga oshgan. Bir 

gektar еr maydoniga to‘g‘ri keladigan xarajatlar ham 

11,90 mln. so‘mdan 15,0 mln. so‘mgacha ko‘tarilib, 3,03 

mln. so‘mga o‘sgan. Bu holat ishlab chiqarish resurslari 

qiymatining oshishi, ish haqi va yonilg‘i-moylash 

materiallari xarajatlarining ko‘payishi bilan izohlanadi. 

Ish haqi va unga tegishli ajratmalar paxta 

еtishtirish xarajatlari tarkibida eng katta ulushni 

egallagan. 2022- yilda ushbu xarajatlar 65401,8 mln. 

so‘mni tashkil etgan bo‘lsa, 2024- yilda 90875,9 mln. 

so‘mga еtgan. Natijada ish haqi xarajatlari 25474,0 mln. 

so‘mga oshgan va ularning jami xarajatlardagi ulushi 

38,7 foizdan 42,4 foizgacha ko‘tarilgan. 

Ayniqsa, qo‘l terimi uchun to‘lanadigan ish haqi 

xarajatlarining keskin oshgani e’tiborga molik. Mazkur 

xarajatlar 37279,0 mln. so‘mdan 59069,3 mln. 

so‘mgacha o‘sgan bo‘lib, bu mehnat resurslariga bo‘lgan 

talabning saqlanib qolayotganini va qo‘l mehnati ulushi 

yuqoriligini ko‘rsatadi. 

Mineral o‘g‘itlar xarajatlari 2022 -yilda 18589,6 

mln. so‘mni tashkil etgan bo‘lsa, 2024- yilda 21861,6 

mln. so‘mga еtgan. Ushbu xarajatlar jami xarajatlardagi 

ulushi 11,0 foizdan 10,2 foizga pasaygan bo‘lsa-da, 

absolyut hajmda o‘sish kuzatilgan. Ayniqsa, fosforli va 

kaliyli o‘g‘itlar xarajatlarining ortishi tuproq 

unumdorligini oshirishga qaratilgan agrotadbirlar 

kuchayganini anglatadi. 

O‘simliklarni himoya qilish va defoliantlar uchun 

xarajatlar ham 5407,9 mln. so‘mdan 6858,5 mln. so‘mga 

oshgan bo‘lib, bu intensiv еtishtirish texnologiyalarining 

qo‘llanilayotganini ko‘rsatadi. Shu bilan birga, 

agroximkartogramma ishlariga sarflangan xarajatlar 

keskin kamaygani (507,9 mln. so‘mdan 214,3 mln. 

so‘mgacha) mazkur xizmatlarni optimallashtirish yoki 

avvalgi yillarda to‘plangan ma’lumotlardan foydalanish 

bilan izohlanishi mumkin. 

Mexanizatsiya xizmati uchun xarajatlar 35658,3 

mln. so‘mdan 41151,3 mln. so‘mga oshgan bo‘lsa-da, 

ularning jami xarajatlardagi ulushi 21,1 foizdan 19,2 

foizga kamaygan. Bu mexanizatsiya darajasi oshgani 

bilan birga, boshqa xarajat turlarining tezroq o‘sganini 

ko‘rsatadi. 

Yonilg‘i-moylash materiallari (YoMM) 

xarajatlari esa eng yuqori o‘sish sur’atiga ega bo‘lib, 

14702,7 mln. so‘mdan 26791,2 mln. so‘mgacha 

ko‘tarilgan. Ushbu xarajatlar ulushining 8,7 foizdan 12,5 

foizga oshishi energiya resurslari narxlarining sezilarli 

qimmatlashganidan dalolat beradi. 

1-jadval 

Qashqadaryo viloyat “Koson Baxt tekstil” MChJ paxta-to‘qimachilik klasterida mahsulot ishlab chiqarish 

xarjatlari va ularning kalkulatsiyasi tahlili 

 

T/r Ko‘rsatkichlar 

O’lch

ov 

birligi  

2022 yilda  2024 yilda  

2022 yilga nisbatan 

2024 yilda 

o‘zgarishi, (+;-) 

Jami 

xarajat, 

mln. 

so‘m 

1 

gektarga 

xarajat, 

mln. 

so‘m  

Jami 

xarajat-

dagi 

ulushi 

Jami 

xarajat, 

mln. 

so‘m 

1 

gektarga 

xarajat, 

mln. 

so‘m 

Jami 

xarajat- 

dagi 

ulushi 

Jami 

xarajat, 

mln. 

so‘m 

1 

gektarga 

xarajat, 

mln. 

so‘m 

1 Paxta ekin maydoni ga 14195 14349 154 

2 Hosildorlik ts/ga 27 30 3 

3 Yalpi hosil  tonna 38124 43120 4996 

4 Jami xarajat   168997 11,90  100% 214330 15 100% 45333 3,03 

a) 

shu jumladan: 

Ish haqi, ajratmalari 

bilan (qo‘lda 

bajariladigan ishlar 

uchun) 

 mln. 

so‘m 
65401,8 4,6 38,7 90875,9 6,33 42,4 1,73 25474,0 

  
shundan qo‘l terimi 

uchun 

mln. 

so‘m 
37279,0 2,62   59069,3 3,60   21 790,3 0,98 

b) Mineral o‘g‘itlar 
mln. 

so‘m 
18589,6 1,3 11 21861,6 1,53 10,2 0,23 3271,9 

  azotli  
mln. 

so‘m 
13570,4 0,94   13991,4 0,97   421,0 0,03 

  fosforli  
mln. 

so‘m 
4554,4 0,31   6667,8 0,46   2113,3 0,15 

  kaliyli  
mln. 

so‘m 
464,74 0,05   1202,3 0,1   737,65 0,05 

v) 

O‘simliklarni himoya 

qilish, defoliantlar 

xarajati  

mln. 

so‘m 
5407,9 0,14 3,2 6858,5 0,16 3,2 0,02 1450,6 

d) 
Agroximkartogramma 

(tuproq tahlil) ishlari 

mln. 

so‘m  
507,9 0,03 0,3 214,3 0,01 0,1 -0,02 -293,6 

e) Urug‘lik qiymati  
mln. 

so‘m 
7266,8 0,51 4,3 6858,5 0,48 3,2 -0,03 -408,3 

yo) 
Mexanizatsiya xizmati 

(dizel yonilg‘isiz) 

mln. 

so‘m 
35658,3 2,51 21,1 41151,3 2,88 19,2 0,37 5493,0 

j) YoMM qiymati  
mln. 

so‘m 
14702,7 1,03 8,7 26791,2 1,87 12,5 0,84 12088,5 

z) 
SIU xizmati uchun 

to‘lovlar 

mln. 

so‘m 
1182,9 0,08 0,7 1714,6 0,12 0,8 0,04 531,6 

i) 
Elektroenergiya 

xarajatlari 

mln. 

so‘m 
675,9 0,04 0,4 642,9 0,04 0,3 0 -32,9 

k) 
Yagona еr solig‘i 

to‘lovi 

mln. 

so‘m 
3548,9 0,24 2,1 3857,9 0,27 1,8 0,03 309,0 

l) Boshqa xarajatlar 
mln. 

so‘m 
16223,7 1,14 9,6 13717,1 0,96 6,4 -0,18 -2506,5 

Yagona еr solig‘i to‘lovlari miqdori mutanosib 

ravishda oshgan bo‘lib, 3548,9 mln. so‘mdan 3857,9 

mln. so‘mga еtgan. Boshqa xarajatlar esa aksincha, 

16223,7 mln. so‘mdan 13717,1 mln. so‘mga kamaygan. 

Bu xarajatlar tarkibini optimallashtirish va ayrim 

samarasiz sarflarni qisqartirish choralari ko‘rilganini 

ko‘rsatadi, (1-jadval)/ 

Umuman olganda, “Koson Baxt tekstil” MChJ 

paxta-to‘qimachilik klasterida 2022-2024- yillar 

davomida ishlab chiqarish hajmlari va hosildorlik 

oshgani bilan birga, jami xarajatlar ham sezilarli darajada 

ko‘paygan. Ayniqsa, ish haqi va YoMM xarajatlarining 

o‘sishi ishlab chiqarish tannarxiga bosim o‘tkazayotgan 

asosiy omillar sifatida namoyon bo‘lmoqda. Shu bois, 

kelgusida mehnat jarayonlarini yanada 

mexanizatsiyalash, energiya tejovchi texnologiyalarni 

joriy etish va resurslardan samarali foydalanishni 

kuchaytirish orqali paxta еtishtirishning iqtisodiy 

samaradorligini oshirish maqsadga muvofiq hisoblanadi. 

Ishlab chiqarish xarajatlari korxona faoliyatida 

mahsulot ishlab chiqarish jarayonida sarflanadigan 

barcha resurslar qiymati bщlib, ular iqtisodiy natijalarni 

shakllantiruvchi asosiy omillardan biri hisoblanadi. 

Bozor iqtisodiyoti sharoitida ishlab chiqarish 

xarajatlarini oqilona boshqarish, ularning tarkibiy 

tuzilishi va dinamikasini chuqur tahlil qilish korxonalar 

raqobatbardoshligini oshirish hamda barqaror iqtisodiy 

rivojlanishni ta’minlashda muhim ahamiyat kasb etadi. 

Ishlab chiqarish xarajatlarining iqtisodiy 

mazmuni mehnat, moddiy, moliyaviy va boshqa 

resurslardan foydalanish bilan bog‘liq bo‘lib, ular 

mahsulot tannarxini belgilashda hal qiluvchi o‘rin tutadi. 

Amaliyotda ishlab chiqarish xarajatlari moddiy 

xarajatlar, mehnatga haq to‘lash, ijtimoiy ajratmalar, 

asosiy vositalar amortizatsiyasi hamda boshqa xarajatlar 

tarkibida shakllanadi. Ushbu elementlar o‘rtasidagi 

mutanosiblik ishlab chiqarish samaradorligi darajasini 

ifodalovchi muhim ko‘rsatkich hisoblanadi. 

Iqtisodiyotda ro‘y berayotgan institutsional va 

texnologik o‘zgarishlar ishlab chiqarish xarajatlarining 

tarkibiy tuzilishiga bevosita ta’sir ko‘rsatadi. Jumladan, 

innovatsion texnologiyalarni joriy etish, ishlab 

chiqarishni avtomatlashtirish va raqamlashtirish 

natijasida mehnat xarajatlari ulushining nisbiy 

kamayishi, asosiy vositalar va energiya resurslari 

xarajatlarining esa oshishi kuzatiladi. Bunday tarkibiy 

o‘zgarishlar ishlab chiqarish jarayoni samaradorligini 

oshirish bilan birga, xarajatlardan foydalanish sifatining 

yaxshilanishiga xizmat qiladi. 

Ishlab chiqarish xarajatlarining tarkibiy 

o‘zgarishlarini tahlil qilish orqali korxona faoliyatida 

mavjud ichki zaxiralarni aniqlash, samarasiz xarajat 

yo‘nalishlarini qisqartirish hamda resurslardan 

foydalanish darajasini optimallashtirish imkoni yuzaga 

keladi. Bu esa mahsulot tannarxini pasaytirish, foyda 

hajmini oshirish va moliyaviy barqarorlikni 

mustahkamlashga zamin yaratadi. 

Ishlab chiqarish xarajatlari va iqtisodiy 

samaradorlik o‘rtasida uzviy bog‘liqlik mavjud bo‘lib, 

iqtisodiy samaradorlik ishlab chiqarish natijalari bilan 

unga sarflangan xarajatlar o‘rtasidagi nisbat orqali 

ifodalanadi. Xarajatlarni ilmiy asosda boshqarish, 

ularning tarkibiy tuzilishini takomillashtirish orqali 

ishlab chiqarish rentabelligi va umumiy iqtisodiy 

natijadorlikni oshirish mumkin. Shu bilan birga, 

xarajatlarni faqat qisqartirish emas, balki ularni maqsadli 

va samarali yo‘naltirish iqtisodiy samaradorlikni 

ta’minlashning asosiy sharti hisoblanadi. 

Xulosa qilib aytganda, ishlab chiqarish xarajatlari, 

ularning tarkibiy o‘zgarishlari va iqtisodiy samaradorlik 

o‘zaro bog‘liq iqtisodiy kategoriyalar bo‘lib, ularni 

chuqur ilmiy tahlil qilish korxonalar faoliyatini samarali 

tashkil etishda muhim ahamiyatga ega. Ishlab chiqarish 

xarajatlarini boshqarish mexanizmlarini 

takomillashtirish va ularning tarkibiy tuzilishidagi 

o‘zgarishlarni tizimli ravishda baholab borish iqtisodiy 

o‘sish va raqobatbardoshlikni ta’minlashning muhim 

shartlaridan biri hisoblanadi. 

▪ XULOSA VA TAKLIFLAR 

 Tadqiqot natijalari paxta-to‘qimachilik 

agroklasterlarida ishlab chiqarish xarajatlarining 

shakllanishi va tarkibiy tuzilishi ko‘p omilli jarayon 

ekanligini ko‘rsatdi. Xarajatlar tarkibida mehnat haqi, 

mineral o‘g‘itlar, yoqilg‘i-moylash materiallari hamda 

asosiy vositalar amortizatsiyasi ulushi yuqori ekani 

aniqlandi. Shu bilan birga, so‘nggi yillarda resurslar 

narxining o‘sishi natijasida ishlab chiqarish tannarxining 

oshib borish tendensiyasi kuzatilmoqda. 

Iqtisodiy tahlil natijalari agroklasterlar doirasida 

paxta еtishtirish va uni qayta ishlash integratsiyasi 

xarajatlarni qisqartirish, mahsulot qo‘shimcha qiymatini 

oshirish hamda umumiy iqtisodiy samaradorlikni 

ta’minlashda muhim ahamiyatga ega ekanligini 

tasdiqladi. Shuningdek, resurslardan samarali 

foydalanish darajasi klasterlar faoliyatining 

rentabelligiga bevosita ta’sir ko‘rsatishi ilmiy jihatdan 

asoslandi. 

Paxta-to‘qimachilik agroklasterlarida ishlab 

chiqarish xarajatlarini optimallashtirish va iqtisodiy 

samaradorlikni oshirish maqsadida quyidagi takliflar 

ishlab chiqildi: 

1. Ishlab chiqarish xarajatlarini boshqarishda 

xarajatlarning funksional tahlili asosida resurslar sarfini 

me’yorlashtirish va nazorat mexanizmlarini kuchaytirish. 

2. Qishloq xo‘jaligida resurs tejovchi va raqamli 

texnologiyalarni joriy etish orqali yoqilg‘i, o‘g‘it va 

mehnat xarajatlarini qisqartirish. 

3. Paxta xom-ashyosini qayta ishlash ulushini 

oshirish orqali mahsulot qo‘shimcha qiymatini 

ko‘paytirish va klasterlarning moliyaviy barqarorligini 

mustahkamlash. 

4. Agroklasterlarda xarajatlar samaradorligini 

baholovchi yagona iqtisodiy ko‘rsatkichlar tizimini 

shakllantirish va amaliyotga joriy etish. 

5. Davlat tomonidan investitsiyaviy qo‘llab-

quvvatlash va imtiyozli moliyalashtirish mexanizmlarini 

takomillashtirish orqali ishlab chiqarish xarajatlarini 

pasaytirish. 

